2.HAUSNARKETA: 2.ASTEA
Jadanik bi aste pasatu dira ia konturatu gabe. Nire praktiken bigarren astea da eta gero eta gusturago sentitzen naiz ikastolan, bai ikasle eta baita irakasleen artean ere. 

Umeak bakarka behatzeko ikusten dudan momenturik egokiena lehen ordua da, hau da, goizean goiz. Bertan joko librea daukate eta interesetatik abiatuz bakoitza libre da nahi duenera jostatzeko, hitz egiteko edota dantzatzeko. Honela haurrek beraien autonomia ere garatzen dute.

Danborrada garaia da eta ondorioz, betiko programazioa apur bat alde batera utzi dute eta hau entsaiatzen aritu dira; 2, 3, 4 eta 5 urtekoak denak batera. Txikienak despistatu xamar aritzen dira eta ikusten da nola nagusienak interes gehien jartzen dutenak direla. Honez gain, irakasleek denei interesa pizten saiatzen dira, beraiek (eta praktiketan gaudenok) txalo eginez.

Fruta jatearena ere oso ideia erakargarria iruditzen zait, bakoitzak badaki noiz ekarri behar duen eta harritzekoa da baina ez zaie inoiz ahazten. Gainera errespetuz eta bakoitzak bere txanda heldu arte itxaroten dute. Oso ohitura egokia dela uste dut, nire gelan badaudelako ume batzuk fruta jaten ez dutenak, eta klasean ikasi dute hau jaten. Hori bai, ez badaukate gogorik hau jateko ez zaie derrigortzen.

Bi aste hauetan, dastamena eta usaimena landu dute. Pote ezberdinetan zapore eta usain desberdinak jarri eta gehien edo gutxien gustatu zaiena esan behar zuten. Bakoitzak bere iritzia libreki edo beldur gabe espresatu du, besteek esaten dutena ere errespetatuz. Honez gain, zenbakiak ere landu ditugu 1etik 20ra bitartekoak. Horretarako eta dibertigarriagoa izateko abesti baten bidez hauek errepikatu ditugu. Abesti eta dantzen bidez, umeak motibatu egiten dira eta interesa pizten zaie, eta ongi pasatzeaz gain, edukiak barneratzen dituzte. Bokalei ere dedikatu diegu denbora. Joko ezberdinak landuz hauek ikasi dituzte, batzuk laguntza behar izan arren hauek identifikatzeko. Argi ikusten da haurren artean maila ezberdinak daudela, adibidez bakoitzak bere izena idazterako orduan. Batzuk laguntzarik gabe idazten dute eta beste batzuek gainean egotea eskatzen dute, ez baitakite letrak desberdintzen. Bakoitzak bere erritmoa dauka eta ikasteko behar duten denbora errespetatu beharreko gauza da. Horregatik ariketak eta egiteko denbora askotan ez da mugatua izaten. Batzuetan patiora beranduago jaisten dira batzuk, oraindik bukatu ez dutelako. Bakoitza bere erritmora.Hori da aurreko batean Nagorek (tutoreak) esan zidana eta guztiz ados nago horrekin.
